Legebiltzarreko Erregelamenduko 114.1 artikuluan ezarritakoa betez, agintzen dut Nafarroako Parlamentuko Aldizkari Ofizialean argitara dadin María Esther Korres Bengoetxea andreak egindako galderaren erantzuna, Foru Diputazioak emana, LOMCEk Lehen Hezkuntzako hirugarren mailaren amaierarako ezartzen duen kanpo-ebaluazioari buruzkoa. Galdera argitaratu zen 2017ko otsailaren 10eko 29. Nafarroako Parlamentuko Aldizkari Ofizialean.

Iruñean, 2017ko martxoaren 7an

Lehendakaria: Ainhoa Aznárez Igarza

ERANTZUNA

EH Bildu Nafarroa parlamentu-taldeari atxikitako María Esther Korres Bengoetxea andreak 9-17/PES-00048 informazio-eskaera egin du. Hona Nafarroako Gobernuko Hezkuntzako kontseilariaren informazioa:

1.- Zein da ebaluazio horren helburua?

60/2014 Foru Dekretuak ezartzen duen bezala, ikastetxeek, lehen hezkuntzako hirugarren maila amaitzerakoan, ikasle guztien banakako ebaluazioa egin beharko dute.

2.- Lehen Hezkuntzako hirugarren mailako ebaluazio diagnostikoa LOMCEren araberakoa al da?

Hezkuntza Departamentuak, araudi indardunari jarraituz, kanpo ebaluazioko proba batzuk jartzen ditu ikastetxeen eskura web orrian, eta ikastetxeek autonomia dute haiek aplikatzeko, egokitzeko, haien egutegia hautatzeko, zuzentzeko eta abarretarako.

3.- Nork taxutuko du Lehen Hezkuntzako hirugarren mailako proba?

Hezkuntza Departamentuak ikastetxeen eskura jartzen dituen probak Nafarroako ikastetxe publiko eta itunduetan lehen hezkuntzan eskolak ematen dituzten irakasle-taldeek diseinatu dituzte.

4.- Zer irizpideren arabera taxutuko da Lehen Hezkuntzako hirugarren mailako proba?

Probak prestatzeko ezarritako irizpideak normalean irakasleek beren gaiak ebaluatzeko erabiltzen dituzten ebaluazio-irizpideak dira, 60/2014 Foru Dekretuan ezarritako curriculum ofizialean ezarritakoei dagozkienak.

Ikastetxeek autonomia dute proba horiek erabiltzeko nahiz ez erabiltzeko.

5.- Nola ebaluatuko dira zeharkako gaitasunak?

Diseinatutako probak hizkuntza gaitasuna eta matematika gaitasuna ebaluatzekoak dira.

6. 7. eta 8. galderak. Ikastetxeei nola emanen zaie proba honi buruzko informazioa? Zer informazio emanen zaie ikastetxeei? Eta familiei? Eta irakasleei? Interesdun horiek guztiak noiz izanen dira horretaz informatuak?

Ebaluazio eta Kalitate Atalak ikastetxeei kasuko jarduketa-protokoloa bidali die. Zuzendaritza-taldeak informazio hori bere eskola-erkidegoari helaraziko dio ohiko bideak erabiliz.

9.etik 15.era bitarteko galderak. Noren ardura izanen da ikasleei azterketa egitea? Zer prestakuntza izan beharko dute aztertzaileek? Hizkuntza-eskakizunik eskatuko al zaie aztertzaile horiei? Zein? Zenbat pertsonak eginen dute lan hori? Zer lan-baldintzatan? Nork kontratatuko ditu pertsona horiek? Zer irizpideri jarraikiz? Nork zuzenduko ditu probak?

Ikastetxeak dira erabakitzen dutenak eta probak aplikatzeko nahiz ez aplikatzeko autonomia dutenak.

16.- Zein izanen da Ikuskaritzaren zeregina?

Proba horien kudeaketan, ikuskaritzak bere ohiko eginkizunak betetzen ditu.

17.- Non argitaratuko dira proben emaitzak? Emaitzak argitaratu nahi dituzten ikastetxeek, hori egiteko aukerarik izanen al dute?

Ikastetxeek ebaluazio hori beren irakaskuntza eta ikaskuntza prozesuetan integratuko dute, eta beren barneko hobekuntza planaren esparruan, hobekuntza-ildoak planteatuko dituzte, emaitzen arabera.

19.- Proba horrek tokirik izanen al du LOMCEren aplikazioaren jarraipena egiteko estatuko webgunean?

Ebaluazio hori Nafarroako Foru Komunitateko lehen hezkuntzako irakaskuntzarako curriculuma ezartzen duen martxoaren 19ko 60/2014 Foru Dekretuak xedatutako lege-esparruari dagokio.

20., 21. eta 22.- Zer data zehatzetan eginen da proba? Noiz arte luzatuko da proba egiteko epea? Zenbat egun iraunen du probak?

Ikastetxeek autonomia dute bai aplikazioari, bai egutegiari dagokienez.

23.- Zer ikasgai ebaluatuko dira?

Ez dira ikasgaiak ebaluatuko, gaitasunak baizik. Honako hauek izanen dira ebaluatuko diren gaitasunak: hizkuntza gaitasuna eta matematika gaitasuna.

24.- Zer hizkuntzatan egin beharko dira probak?

D ereduko ikasleek euskaraz eginen dituzte probak eta AG eredukoek, berriz, gaztelaniaz.

25. eta 26.- Ikasleek euren ikastetxean bertan eginen al dituzte probak? Ikastetxean egiten ez badira, non eginen dituzte?

Probak norberaren ikastetxean eginen dira.

27.- Ikastetxeak proba horiek egitera behartuta al daude?

60/2014 Foru Dekretuak ezartzen du ikastetxeek, lehen hezkuntzako hirugarren maila amaitzerakoan, ikasle guztien banakako ebaluazioa egin beharko dutela.

28. eta 29.- Ikastetxe bakoitzeko zer organok erabaki beharko du proba horiek eginen diren ala ez? Irakasle batek probak egiteari ezetz esaten badio, zer ondorio jasan ditzake?

Ikastetxeetako zuzendaritza-taldeei dagokie ebaluazio-proba horien garapena kudeatzea.

30.- Ikasle bat, arrazoiak arrazoi, proba egiten den egunean ez baldin badago, beste egun batean egin beharko al du?

Ikastetxeek autonomia dute proba aplikatzeko, egokitzeko, haren egutegia ezartzeko, zuzentzeko eta abarretarako. Ikastetxeak dira erabakitzen dutenak eta aplikatzeko autonomia dutenak.

